
Annwyl Mr Rhys, Mr Holt a Mr ap Llwyd,  
 
Mae datblygu’r Oriel Gelf Gyfoes Genedlaethol i Gymru yn ymrwymiad allweddol yn y 
Rhaglen Lywodraethu ac yn y Cytundeb Cydweithio â Phlaid Cymru, ac mae wedi’i 
gynnwys yn eich Llythyrau Cylch Gwaith priodol. Dyma fuddsoddiad sylweddol yn y 
celfyddydau yng Nghymru. Felly, hoffwn gyfleu fy siom ynghylch y diffyg cynnydd a wneir, 
gan gynnwys yn arbennig ddatblygu’r model gwasgaredig. Mae’r adroddiadau cynnydd 
diweddar, y sefyllfa ariannol yr adroddwyd arni ddiwedd blwyddyn ariannol 2022-23, a’r 
ffaith nad yw’n ymddangos bod y prosiect hwn wedi’i ymgorffori’n fusnes craidd yn eich 
sefydliadau hyd yma, yn destun pryder imi. 
 
Yn ystod ein cyfarfod dwyochrog diweddar ag uwch-gynrychiolwyr pob partner i’r prosiect, 
mynegwyd yn glir wrthyf fod cynnydd da yn cael ei wneud o ran y prosiect hwn. Felly, roedd 
yn siomedig iawn cael gwybod ar 17 Mawrth 2023, yn hwyr iawn yn y flwyddyn ariannol, am 
oedi i’r gwaith cyflawni a thanwariant canlyniadol yn yr adnoddau grant a ddyrannwyd i’r 
prosiect hwn o’r adnoddau a nodwyd i gefnogi’r Cytundeb Cydweithio. 
 
Er mwyn mynd i’r afael â’r materion hyn ac atal unrhyw achosion o’r fath yn y dyfodol, rwyf 
wedi gofyn i’m swyddogion roi trefniadau monitro agosach ar waith yng nghyswllt cyflawni’r 
prosiect hwn, a hynny y tu allan i’r strwythur llywodraethu presennol. Rwyf hefyd wedi gofyn 
i’r camau nesaf gael eu llunio’n glir a chan gytuno arnynt, er mwyn cynyddu’r momentwm. 
Deallaf fod cyfarfodydd pellach wedi’u cynnal yn ddiweddar i drafod y materion hyn, gan 
gynnwys cyfarfod â phrif swyddogion pob un o’r tri sefydliad partner i gytuno ar y camau 
nesaf. 

Rwyf hefyd wedi gofyn i’m swyddogion drefnu gweithdy y bydd dau nod iddo, sef ‘ailosod’ y 
prosiect er mwyn ei roi yn ôl ar y trywydd iawn a sicrhau mwy o atebolrwydd a 
pherchnogaeth gan y tri phartner arweiniol.  
 
Mae’r camau y mae fy swyddogion a’r tri sefydliad partner wedi cytuno arnynt yn ddiweddar 
wedi’u hamgáu. Byddwn yn disgwyl mwy o ymgysylltu a goruchwyliaeth gennych chi fel 
partneriaid wrth symud ymlaen. Byddwn yn croesawu adroddiad ar ganlyniad y gweithdy 
erbyn 5 Mehefin 2023. Edrychaf ymlaen at weld cynnydd cadarnhaol yn cael ei wneud ar y 
prosiect cyffrous a phwysig hwn yn y dyfodol agos, gyda’r model gwasgaredig yn gwbl 
weithredol erbyn dechrau mis Ebrill 2025, ac yn cael ei gynnal fel rhan o fusnes arferol y tri 
sefydliad sy’n cydweithio yn y cyswllt hwn. 
 
Yn gywir, 
 

 
 
Dawn Bowden AS/MS 
Dirprwy Weinidog y Celfyddydau, Chwaraeon a Thwristiaeth 
Deputy Minister for Arts, Sport and Tourism 
 
 
  



Dogfen 1 – Rhestr o’r holl gamau gweithredu a flaenoriaethir ar gyfer yr Oriel Gelf 
Gyfoes Genedlaethol i Gymru 
 

1) Cymryd rhan yn y gweithdy a nodir uchod ar gyfer rhoi’r prosiect ar y trywydd iawn 
(mae rhagor o fanylion isod). 

2) Diweddaru rheolaidd rhwng Llywodraeth Cymru, Prif Swyddogion y tri sefydliad 
partner a’r Cadeirydd Annibynnol. 

3) Cyfarfodydd misol rhwng y Tîm Diwylliant ac uwch-arweinwyr gweithredol y prosiect.   
4) Cael cynrychiolwyr o fyrddau’r tri sefydliad partner ar y Bwrdd Prosiect, er mwyn 

sicrhau bod y byrddau priodol yn ymwybodol o’r cynnydd ac wedi ei oruchwylio. 
5) Adnabod cyfleoedd i wreiddio’r gweithgaredd hwn yn fusnes arferol o fewn y 

sefydliadau (yn enwedig yn achos gweithgaredd sydd wedi symud o’r prosiect i fod 
yn weithgaredd sefydledig/byw e.e. porth digidol/gwefan). 

6) Penodi Cyfarwyddwr y Prosiect a’r Cyfarwyddwr Creadigol. 
7) Penodi’r Cadeirydd Annibynnol, ymddiriedolwyr / aelodau newydd ac annibynnol ar 

gyfer y bwrdd prosiect. 
8) Cytuno ar ddyddiad ‘dod i’r gwaith’ i Gyfarwyddwr y Prosiect ac yn ystod cyfnod 

rhybudd y Cyfarwyddwr – ym mis Mai, yn ddelfrydol. 
 
 

Gweithdy 

• Dod i weithdy sy’n cynnwys Cadeirydd y Prosiect, Cyfarwyddwr y Prosiect ac 
aelodau’r Bwrdd Prosiect presennol, a chyflwyno adroddiad ar y gweithdy. Diben y 
gweithdy fydd rhoi’r prosiect ar y trywydd iawn a chreu dogfen sy’n debyg i Ddogfen 
Cychwyn Prosiect a fydd yn: 

o Ailddatgan yr amcanion 
o Nodi ffrydiau gwaith ac arweinwyr 
o Nodi tasgau allweddol a’r adnoddau ar gyfer cyflawni pob tasg 
o Nodi risgiau allweddol, rhyngddibyniaethau ac yn y blaen 
o Pennu cerrig milltir allweddol - gan nodi’r broses o weithio fesul cam er mwyn 

agor yr orielau  
o Nodi’r cyllid a’r trefniadau cyfrifyddu ar gyfer y prosiect 
o Nodi’r prif randdeiliaid a sut i ryngweithio 
o Penderfynu ar yr adnoddau gweinyddol i gefnogi’r gwaith e.e. math o Swyddfa 

Rheoli’r Rhaglen a fydd yn gallu sicrhau bod y prosiect yn parhau i weithio’n 
gyflym. 

 


